
Uunga siunnersuut: Peqqinnissaqarfiup sullissineri il.il. pillugit Inatsisartut 

peqqussutaata allanngortinnissaa pillugu Inatsisartut inatsisaat  

Peqqissutsimut Inunnullu Innarluutilinnut Naalakkersuisoq 

 

pillugu  

 

Ilaqutariinnermut Peqqissutsimullu Ataatsimiititaliap 

 

siunnersuutip aappassaaneerneqarnerannut 

 

ISUMALIUTISSIISSUTAA 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Pipaluk Olsen, Demokraatit, siulittaasoq 

Inatsisartunut ilaasortaq Aki-Matilda Høegh-Dam, Naleraq, siulittaasup tullia 

Inatsisartunut ilaasortaq Bo Martinsen, Demokraatit  

Inatsisartunut ilaasortaq Paarma Lund Kreutzmann, Inuit Ataqatigiit  

Inatsisartunut ilaasortaq Bentiaraq Ottosen, Atassut 

 

 

UKA2026-mi septemberip 25-ani siullermeerinerup kingorna siunnersuut ataatsimiititaliap 

misissorpaa. 

 

Siunnersuutip imarisaa siunertaalu 

Peqqinnissaqarfiup sullississutai pillugit Inatsisartut peqqussutaata allanngortinneqarnissaa 

inatsisissatut siunnersuummi siunertarineqarpoq.  Siunnersuut marlunnik siunertaqarpoq, 

tassalu takornariat Kalaallit Nunaanni peqqinnissaqarfimmi nakorsiartarfimmut 

nakorsiarnerminni  akeqanngitsumik suliarineqarnissaminnut pisinnaatitaaffeqanngitsunut 

akiliuteqartitsisarnermut aamma oqaatsitigut taaguutinik nutarterinissamut inatsisitigut 

tunngavissiortoqarnissaa. Taaguutit allanngortinneqarnissaannik kissaatigineqartut tassaapput, 

“Landstyret”-niit “Naalakkersuisut”-nut aamma  “Peqqinnissamut Pisortaqarfik”-miit 

“Naalakkersuisoqarfik”-mut, taamaaliornikkut taaguutit taaguusersuinerillu 

inatsisartutigoortumik sulinermi ullumikkut atorneqartartut naleqqussarneqassallutik. 

 

Siunnersuutip Inatsisartuni siullermeerneqarnera 

Siunnersuutip siullermeerneqarnerani annertuumik uummaarissumillu oqallittoqarpoq. 

Siunnersuutip imarisaa politikkikkut isumaqatigineqarpoq, taamaattoq tusarniaanerup 

ingerlanneqarsimanera partiinit arlalinnit isornartorsiorneqarpoq. Kommuninik 

soqutigisaqaqatigiinnillu toqqaannartumik tusarniaanerit amigaataasut isumaqartoqarluni.   

Siunnersuut amerlanerussuteqartunit Ilaqutariinnermut Peqqissutsimullu Ataatsimiititaliamut 

innersuunneqarpoq. Naleraq aamma Siumut, siunnersuut tunuartinneqartariaqaraluartoq 

kinguartinneqarlunilu isummerput, taamaaliornikkut tusarniaanermi ingerlatsineq 

Naalakkersuisunit peqqissaarunneqarnerulluni suliarineqarsinnaaqqullugu.  

Inuit Ataqatigiit Naalakkersuisunut kaammattuuteqarput sukumiisumik tusarniaarnerit 

ingerlanneqartassasut aamma soqutigisaqaqatigiinnut susassaqartunut.  

 

Tusarniaanermi akissuteqaat 

Siunnersuut piffissami 16. aprilimiit 12. maj 2026-p tungaanut tusarniaassutigineqarpoq. 

Tusarniaanermi akissutigineqartut inatsisissatut siunnersuummut ilanngunneqarput, tamannalu 

Inatsisartut siulittaasoqarfiata ilusiliinissamut piumasaqaataanut naapertuuppoq. 

 

Siunnersuutip siullermeerneqarnerani oqallisigineqarpoq, kommunit toqqaannartumik 

tusarniaavigineqarsimasariaqaraluarnersut.  

 

“2.5. Siunnersuut tusarniaaffigineqartunut siunnersuummi immikkut soqutigisaqartutut 

naatsorsuutigineqartariaqartunut toqqaannartumik nassiunneqassaaq. Tamatuma saniatigut 

siunnersuut Naalakkersuisut tusarniaanermut quppernerannut ikkunneqassaaq.”1 

 

Tassunga atatillugu kommunit toqqaannartumik tusarniaanermi ilanngunneqarnissaat 

naapertuunnerpaajussasoq ataatsimiititaliamit maluginiarneqarpoq. 

 

Kommuneqarfik Sermersuumit tusarniaanermi akissutigineqartumi oqaatigineqarpoq 

akiliisitsiniartarnerup Inatsisissatut siunnersuummi § 24, imm. 2-mi ilaatinneqannginnera  

erseqqissaatigineqassasoq. 

 

Siunnersuutip inaarutigineqarnerani tamanna erseqqissaatigineqarmat ataatsimiititaliamit 

oqaatigineqassaaq. 

 

 

Siunnersuutip aningaasatigut kingunerisassai  

Siunnersuutip akuerineqarneratigut aningaasaqarnikkut kinguneqarnavianngitsoq 

siunnersuummut nalinginnaasumik nassuiaatini allassimavoq. Paasissutissat pigineqartut 

tunngavigalugit allatut naliliinissamut tunngavissaqanngitsoq ataatsimiititaliaq isumaqarpoq. 

Taamaalilluni apeqqut pineqartoq Naalakkersuisunit misissoqqissaarneqarsimassasoq 

aammalu malitsigisaanik aningaasaqarnikkut kinguneqarnavianngitsoq ataatsimiititaliamit 

ilimagilluinnarneqarpoq. Taamaakkaluartoq siunnersuut naatsorsuutigineqartumit pisortat 

 
1 Retningslinjer af 28_04_2023 02_KAL 

https://nalunaarutit.gl/groenlandsk-lovgivning/2023/retningslinjer-af-28_04_2023-02?sc_lang=kl-GL

karsiinut aningaasartuutaanerussagaluarpat, aningaasaliissutissatut 

immikkoortinneqareersimasut iluini aningaasartuutit taakku akilerneqartussaassapput, 

taamaattoqassappallu tamanna suliniutit allat tunulliunneqarnerannik kinguneqartariaqassaaq.  

 

Ataatsimiititaliap siunnersuummut oqaaseqaatai   

Kalaallit Nunaanni takornariaqarnerup ineriartornerata peqqinnissaqarfimmi sullississutinik 

atuineq annertuseriartissimammagu ataatsimiititaliamit oqaatigineqassaaq. Taama 

ineriartorneq peqqinnissaqarfiup unammilligassaqareersup piffissamik nukinnillu 

atuiffiunerulerneranik malitseqarpoq. Naalakkersuisut sullississutigineqartunut 

aningaasaqarnikkut taarsiivigineqarnissamik kissaateqarnerat ataatsimiititaliamit pitsaasutut 

isumaqarfigineqarpoq.  

 

Kalaallinut Danmarkimi nunanilu allani iliniartunut kinguneqaratarsinnaanera 

ataatsimiititaliamit maluginiarneqarpoq. Siunnersuutigineqartoq inunnut Kalaallit Nunaanni 

inuit nalunaarsorsimaffianni allassimanngitsunut  atuutissasoq aammalu inunnut 

Danmarkimeersunut Savalimmiuneersunullu sivikitsumik Kalaallit Nunaanniikkallartunut 

pinartuunngitsumik nakorsiarniartunut aamma kalluaassasoq siunnersuummut oqaaseqaatini 

aamma ersarissumik allassimavoq. 

 

 

Ataatsimiititaliap inassuteqaatai 

• Ataatsimiititaliaq isumaqatigiittup siunnersuutip akuersissutigineqarnissaa 

inassuteqaatigaat. 

 

• Taamatuttaaq Naalakkersuisunut ataatsimiititaliaq ima kaammattuuteqarpoq: 

 

“Ataatsimiititaliaq isumaqarpoq Naalakkersuisut tusarniaanerminni inatsit 

naapertuuttumik malissimagaat, siunnersuutilli pillugit tusarniaanerni susassaqartut 

toqqaannartumik tusarniaavigineqartaqqullugit Naalakkersuisut ataatsimiititaliamit 

kaammattorneqarput.”    

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

 

 

 

 

 

 

 

 

 

 

 

 

Pipaluk Olsen 

Siulittaasoq 

 

 

 

 

 

 

 

 

 

Aki-Matilda Høegh-Dam 

Siulittaasup tullia 

 

 

 

Bo Martinsen 

   

 

 

 

 

 

 

Paarma Lund Kreutzmann 

 

 

 

 

 

 

 

Bentiaraq Ottosen 

 

 

 

 

 
 
 
 
 
 
 
 
 
 
 
 
 
 
 
 
 

 


